
Սիրելի՛ արտաշատցիներ, սիրելի՛ հայրենակիցներ, այսօր մեր բոլորի սիրելի քաղաքը, մեր ծննդավայրն ու օրրանը տոնում է իր հիմնադրման 2213–ամյակը։
<<Հայկական Կարթագեն>>, <<Նոր քաղաք, <<թագավորանիստ, մեծ ու խիստ գեղեցիկ քաղաք>>՝ այդպես են անվանել Արտաշատը, որը ժամանակի ամենահզոր ու զարգացած քաղաքներից մեկն էր, մշակութային ու առևտրի խոշոր կենտրոն և հայ թատրոնի բնօրրանը։ 
Արտաշատը կառուցվել է Արտաշես Առաջին թագավորի կողմից՝ կարթագենցի հզոր զորավար Հանիբալի խորհրդով ու նախագծով։ Բոլորովին վերջերս Հին Արտաշատի տարածքում հայտնաբերվել են Հայաստանի ամենահին քրիստոնեական եկեղեցու մնացորդները, որոնք թվագրվում են 4-րդ դարի կեսերին: Սա ևս մեկ անգամ հաստատում է հնամյա Արտաշատի հարուստ պատմությունը։ Մի քաղաքի, որը շուրջ 4 դար Հայաստանի մայրաքաղաքն էր և որի փառքը խամրեցնել չկարողացան ոչ պատուհասած աղետները և ոչ էլ պատերազմները։
Եվ այսօր բոլորիս համար պատիվ ու մեծ պատասխանատվություն է ապրել ու արարել պատմական փառահեղ անցյալ ունեցող քաղաքի իրավահաջորդ նորօրյա Արտաշատում, ամենօրյա ջանք ու եռանդ ներդնել՝ այն ավելի զարգացած ու ներկայանալի համայնք դարձնելու համար։
Եվ, հուրախություն բոլորիս, մեր սիրելի քաղաքը՝ նորօրյա Արտաշատը, այսօր ունի իր ուրույն գույնը, դիմագիծն ու մշակույթը։
Վերջին տարիներին համայնքում սկիզբ առած բարենորոգման լայն աշխատանքների արդյունքները ևս տեսանելի են, Արտաշատն օր օրի գեղեցկանում է՝ դառնալով առավել հարմարավետ, լուսավոր, մաքուր ու շեն համայնք բնակիչների, գրավիչ ու գեղեցիկ՝ զբոսաշրջիկների համար։
Շնորհակալություն բոլոր նրանց, ովքեր իրենց ամենօրյա աշխատանքով շենացնում են մեր համայնքը։
Տոնական այս օրը, շնորհավորանքների հետ մեկտեղ, ուզում եմ իմ և բոլոր արտաշատցիների անունից ևս մեկ անգամ խոնարհվել հայրենիքի համար բոլոր ժամանակներում նահատակված հայորդիների, արտաշատցի մեր անմահների պայծառ հիշատակի առջև։ 
Մեր երկրին մաղթում եմ կապույտ ու խաղաղ երկինք, թող հայ ազգն այլևս ցավ ու արհավիրք չտեսնի։ 
Տո'նդ շնորհավոր, մեր հնամյա ու նոր քաղաք, մեր սիրելի Արտաշատ։

